
ТҰРСЫНБЕК Айгерім Ергешқызы,
Б.Оңтаев атындағы жалпы білім беретін мектебінің қазақ тілі мен әдебиеті пәні мұғалімі.
Түркістан облысы, Ордабасы ауданы

МЕНІҢ ШӘКІРТТЕРІМ – МЕНІҢ МАҚТАНЫШЫМ

Мұғалімнің бүкіл мақтанышы шәкірттерінде, өзі шашқан ұрпақтарының өсіп-өнуінде.
Ұстаздан жақсылыққа тәрбиелену, өзі бақытты болып, өзгелерді де бақытты ету жолына үйрену дегенге саяды. Жалғыз екенсің, ізіңнен ерген ізбасарың болмаса, онда құның да шамалы, шәкіртсіз ұстаз да бұтақсыз қу ағаш сияқты.
Ана сүтін дене үшін табиғат әзірлесе, шәкірттердің рухын биіктету үшін, біз оқытушылар, өз үлестерімізді қосуға тырысамыз. Алдымызда бізге сеніп тапсырылған бала, ертеңгі қоғамның бір белді тұлғасы болмасына кім кепіл?!
Әрбір шәкіртімнің жасаған қылықтары, мен үшін қайталанбас бейнелер. Жұмыста да, үйде де тек шәкірттерімнің қылықтарын ойлап жүретінмін.
Мен өз шәкірттерімді ешқашан да ұмытпаймын. Себебі: олардың өмірге деген қызығушылығын оятуға, өз баламдай аянбай тәрбиелеуге, жақсылықтарына сүйсініп, жамандықтан жиренуге шақырудан шаршамаймын. Олардың қуанышына ортақтасып, кемшіліктеріне күйініп, олар үшін барлық қиындықтарды жеңуге бар тәжірибемді, күшімді саламын.
Шәкірт бойында ынта-ықылас оянбаса, онда еңбегіңнің зая кеткені.
Өзіңді шәкірттердің іздеп жүруі, мақтан тұтуы – ұстаз үшін баға жетпес бақыт.
Табиғаттың ең бір үлкен сыйы – ұстаздың шәкірт жүрегінде мәңгі ойып орын алып қалуы. Егер шәкірт жүрегінде мәңгі қалсаң, онда сол бала жүрегінің кілтін дұрыс тапқаның. Ондай құпия кілтті табу үшін асқан қабілеттілік, байқағыштық, елестету, әдептілік өте қажет.
Адам өзінің айрықша сыйлайтын, сенетін, тәнті болып, мақтан тұтатын кісінің айтқанын екі етпейді, тапсырмасын ауырсынбайды, оны шын пейілі, ықыласымен, бар ынтасымен және шабытпен орындайды.

